МЕ́СЯЦА НОЕМБРИЯ В 7-й ДЕНЬ

преподо́бнаго Зоси́мы Ворбозо́мскаго
НА ВЕЛИ́ЦЕЙ ВЕЧЕ́РНИ

Блаже́н муж: 1-й антифо́н. На Го́споди, воззва́х: стихи́ры, глас 1:
Подо́бен: «Небе́сных чино́в»:
Сла́ва ми́лосердию Твое́му, Го́споди,/ дарова́вшему нам усе́рднаго моли́твенника и предста́теля,/ Зоси́му пресла́внаго,/ звезду́ земли́ Белоезе́рския,/ его́же моли́твами нас, блужда́ющих во тьме грехо́вней,// на путь спасе́ния напра́ви. 

На Кра́снем о́строве е́зера Ворбозо́мскаго/ процве́л еси́ я́ко благово́нный цве́т,/ Зоси́мо досточу́дне,/ труда́ми и моли́твами/ еди́ному Бо́гу служа́,// та́ко и нам богоуго́дно жи́ти помози́.
Возсия́ днесь свята́я па́мять твоя́,/ преподо́бне о́тче наш Зоси́мо,/ свети́льниче  богоза́рный,/ Белое́зеро све́том Ева́нгелия просвети́вый,// те́мже и нам твори́ти за́поведи Госпо́дни/ бу́ди помо́щник.
Удали́лся еси мирски́я суеты́ и в пусты́ню водвори́лся еси́,/ богоблаже́нне Зоси́мо,/ стра́сти души́ своея́ искореня́я,/ день и нощь Бо́гу моли́лся еси́,// та́ко и нас, немощны́х,/ взыва́ти при́сно к Бо́гу вразуми́.  
Сла́ва Отцу́ и Сы́ну и Свято́му Ду́ху.

Глас 6, самогла́сен: 
Крест Христо́в на ра́мена взем,/ любо́вию к Бо́гу распаля́емь,/ в пусты́ню водвори́лся еси́/ и ту храм Благове́щения воздви́гл еси́,/ преподо́бне о́тче наш Зоси́мо,/ и́ночествующих собра́ и о́браз доброде́тельнаго жития́ показа́,// та́ко  и нам, свя́те, помози́ единоду́шно жи́ти.
И ны́не и при́сно и во ве́ки веко́в. Ами́нь.

Богоро́дичен, глас то́йже:
Пресвята́я Богоро́дице,/ Наде́ждо ненаде́жных,/ я́ко Ма́ти Спа́са лю́дем ро́ждшая,/ моли́ со преподо́бным Зоси́мою Сы́на Своего́,// спасти́ ду́ши на́ша.
На лити́и стихи́ры, 

глас 1:

Восприи́м щит ве́ры,/ хра́брый во́ине Христо́в Зоси́мо,/ стал еси́ на брань проти́ву духо́в зло́бы,/ препоя́сав чре́сла своя́ и́стиною и мече́м духо́вным,// та́ко и нам побежда́ти враго́в душ и теле́с на́ших помози́.  
глас 2:
Слеза́ми покая́ния огнь страсте́й погаси́в,/ ду́шу све́том доброде́телей озари́в,/ благода́ти луча́ми просвети́вся,/ преподо́бне Зоси́мо,/ та́ко и о́чи серде́ц на́ших просвети́,// да поклоня́емся Бо́гу в ду́се и и́стине.

глас 3:
В твой прехва́льный пра́здник сте́кшеся,/ тя, преблаже́нне Зоси́мо, велича́ем,/ и усе́рдно мо́лим, помози́ нам ре́вность о Бо́зе возгрева́ти,/ да принесу́т на́ши ло́зы виногра́дные// до́брые плоды́.
Сла́ва Отцу́ и Сы́ну и Свято́му Ду́ху.
Глас 4: 
Я́ко гора́, утвержде́нная на краеуго́льнем ка́мени Христе́,/ неподви́жим  ве́тром вра́жиим яви́лся еси́,/ от земна́го к го́рнему простираяся,/ преподо́бне  о́тче  Зоси́мо,/ та́ко и нас, малове́рных, укрепи́,/ и на стези́ пра́вды наста́ви,// да восхва́лим просла́вльшаго тя Го́спода.
И ны́не и при́сно и во ве́ки веко́в. Ами́нь.

Богоро́дичен, глас той же:
Де́ву Всепе́тую,/ воспои́м с любо́вию,/ Пречи́стую Мари́ю,  Небе́сныя  врата́,/ Тобо́ю бо Влады́ка всех яви́ся в мир// лю́ди гре́шныя спа́сти.
Вход. Проки́мен дне. Чте́ния три.

Прему́дрости Соломо́новы чте́ние (глава́ 3):

Пра́ведных ду́ши в руце Бо́жией, и не прико́снется их му́ка/. Непщева́ни бы́ша во очесе́х безу́мных умре́ти, и вмени́ся озлобле́ние исхо́д их/. И е́же от нас ше́ствие сокруше́ние, они́ же суть в ми́ре/. И́бо пред лице́м челове́ческим а́ще и му́ку прии́мут, упова́ние их безсме́ртия испо́лнено/. И вма́ле нака́зани бы́вше, вели́кими благоде́тельствовани бу́дут/, я́ко Бог искуси́ я и обре́те их досто́йны Себе́/. Я́ко зла́то в горни́ле искуси́ их, и я́ко всеплодие же́ртвенное прия́т я/. И во вре́мя посеще́ния их возсия́ют и, я́ко и́скры по сте́блию, потеку́т/. Су́дят язы́ком и облада́ют людьми́, и воцари́тся Госпо́дь в них во ве́ки/. Наде́ющиися  Нань разуме́ют и́стину, и ве́рнии в любви́ пребу́дут Ему́/. Я́ко благода́ть и ми́лость в преподо́бных Его́, и посеще́ние во избра́нных Его́.

Прему́дрости Соломо́новы чте́ние (гла́вы 5, 6):

Пра́ведницы во ве́ки живу́т, и в Го́споде мзда их, и попече́ние их у Вы́шняго/. Сего́ ра́ди прии́мут Ца́рствие благоле́пия и вене́ц доброты́ от руки́ Госпо́дни,/ зане́ десни́цею покры́ет я и мы́шцею защити́т их/. Прии́мет всеору́жие рве́ние Свое́ и вооружи́т тварь в месть враго́м/. Облече́тся в броня́ пра́вды и возложи́т шлем, суд нелицеме́рен/. Прии́мет щит непобеди́мый, преподо́бие/. Поостри́т же напра́сный гнев во ору́жие/; спобо́рет же с ним мир на безу́мныя/. По́йдут праволу́чныя стре́лы мо́лниины/ и, я́ко от благокру́гла лу́ка облако́в, на наме́рение полетя́т/. И от каменоме́тныя я́рости испо́лнь паду́т гра́ды/, вознегоду́ет на них вода́ морска́я, ре́ки же пото́пят я  на́гло/. Сопроти́в ста́нет им дух си́лы, и, я́ко вихо́р, разве́ет их/ и опустоши́т всю зе́млю беззако́ние, и злоде́йство преврати́т престо́лы си́льных/. Слы́шите у́бо, ца́рие, и разуме́йте, навы́кните, судии́ конце́в земли́/. Внуши́те, держа́щии́ мно́жества и гордя́щиися о наро́дех язы́ков/, я́ко дана́ есть от Го́спода держа́ва вам и си́ла от Вы́шняго.

Прему́дрости Соломо́новы чте́ние (глава 4):

Пра́ведник, аще пости́гнет сконча́тися, в поко́и бу́дет/. Ста́рость бо честна́ не многоле́тна, ниже́ в числе́ лет исчита́ется/. Седи́на же есть му́дрость челове́ком, и во́зраст ста́рости житие́ нескве́рно/. Благоуго́ден Бо́гови быв, возлю́блен бысть, и живы́й посреде́ гре́шник преста́влен бысть/. Восхище́н бысть, да не зло́ба измени́т ра́зума его́, или́ лесть прельсти́т ду́шу его́/. Раче́ние бо зло́бы помрача́ет до́брая, и паре́ние по́хоти пременя́ет ум незло́бив/. Сконча́вся вма́ле, испо́лни ле́та до́лга. Уго́дна бо бе Го́сподеви душа́ его́, сего́ ра́ди потща́ся от среды́ лука́вствия/. Лю́дие же ви́девше и не разуме́вше, ниже́ поло́жше в помышле́нии таково́е/. Я́ко благода́ть и ми́лость в преподо́бных Его́/ и посеще́ние во избра́нных Его́.

Стихи́ры на стихо́вне,  глас 2:

Подо́бен: «До́ме Евфра́фов».
Сосу́де благода́ти богоизбра́нный,/ ди́вный строи́телю це́ркве Благове́щения на Кра́снем о́строве,/ моли́твами твои́ми и нас сотвори́ хра́мы Ду́ха Свята́го,/ да и мы сла́вим Бо́га и Творца́ всех,// якоже ты, сла́вный Зоси́мо.
Стих: Честна́ пред Го́сподем смерть преподо́бных е́го.
Смире́нию Христо́ву подража́телю,/ кро́тости о́браз ми́ру яви́л еси́,/ преподо́бне о́тче наш Зоси́мо,/ та́ко и нас смиря́ти себе́ пред Бо́гом и дру́гом научи́,// да обря́щем поко́й душа́м на́шим.
Стих: Что возда́м Го́сподеви о всех, я́же воздаде́ ми?
Милосе́рднаго Бо́га ве́рный служи́телю,/ благолюби́вый Зоси́мо,/ о всем ми́ре моли́лся еси́,/ да не поги́бнет, но спасе́тся вся́кая тварь,// та́ко и нас, свя́те, от зла  изба́ви моли́твами твои́ми.
Сла́ва Отцу́ и Сы́ну и Свято́му Ду́ху.
Глас 8.

Доброде́телей сто́лпе светосия́нный,/ путь ко спасе́нию среди́ бурь  указу́ющий,/ бу́ди нам, Зоси́мо, до́брый ко́рмчий,/ да не поги́бнут в бе́здне грехо́вней корабли́ душ на́ших,// да безбе́дно ти́хаго приста́нища дости́гнут. 
И ны́не и при́сно и во ве́ки веко́в. Ами́нь.

Богоро́дичен, глас той же:

Ра́досте на́ша, Пресвята́я Де́во,/ Богоро́дице Пречи́стая, Засту́пнице и Покро́ве,/ воспева́ем неизрече́нное Рождество́ Сы́на Твоего́,/ славосло́вим Тя и мо́лим./ О, Ма́ти Бо́жия, не оста́ви нас, немощны́х,/ в плену́ страсте́й  бы́ти,/ вразуми́ и от сна грехо́внаго пробуди́,// да очи́стим сердца́ от ти́ны.
Тропарь,  глас 2:

Яви́лся еси́ в земле́ Белоезе́рстей я́ко звезда́ пресве́тлая,/  Христо́вою любо́вию уязви́лся еси́ преподо́бне,/ на о́стров пусты́нный е́зера Ворбозо́мскаго всели́вся,/ в моли́твах, труде́х и поще́ниих пожи́в,/ дерзнове́ние пред Го́сподем сниска́л еси́./  Пресла́вне  о́тче наш Зоси́мо,/ моли́ Всеми́лостиваго Бо́га/ оставле́ние согреше́ний нам дарова́ти// и спасти́ся душа́м на́шим.
НА У́ТРЕНИ

На Бог Госпо́дь: тропа́рь преподо́бным, два́жды.
Сла́ва, и ны́не, Богоро́дичен.

По 1-м стихосло́вии седа́лен, глас 1:

Всем был еси благ и ми́лостив, и явился еси до́бр я́коже отец,/ преподо́бне  Зоси́мо,/ за́поведь Госпо́дню о любви́ к бра́ту своему́ ве́рно исполня́я,/ вся к покая́нию призыва́я,/ не оста́ви моли́твами свои́ми и нас,// ны́не творя́щих па́мять твою́.
Сла́ва, и ны́не, Богоро́дичен:

Спасе́ние в Тебе́ соде́лася ми́ру,/ Богоблагода́тная Мари́е,/ те́мже пе́сньми Тя восхваля́ем,/ и про́сим, я́ко Засту́пницу на́шу,/ вся поле́зная ко спасе́нию нам ниспосли́,/ от бед и скорбе́й огради́,// моли́твами чти́теля Твоего́ преподо́бнаго Зосимы. 
По 2-м стихосло́вии седа́лен, глас 2:

Вмести́лище ве́ры Христо́вой,/ был еси, сла́вне Зоси́мо,/ сего́ ра́ди Вседержи́тель,/ я́коже отца́ иноков тя́ поста́ви,/ да́бы ча́да на путь спасе́ния напра́вил еси́,/ та́ко и нам бы́ти ве́рными сы́ны и дще́рьми // Отца́ Небе́снаго помози́. 

Сла́ва, и ны́не, Богоро́дичен, глас то́йже:

О, светоза́рный о́блаче,/ небе́сная ле́ствице,/ Богоро́дице Де́во,/ ро́ждшая непрело́жно Человеколю́бца Христа́,/ Спа́сителя ми́ру,/ Его́же моли́ с уго́дником Божии́м Зоси́мою// спасти́ся душа́м на́шим.

Велича́ние

Ублажа́ем тя, преподо́бне отче на́ш Зосимо и чтим святу́ю па́мять твою, наста́вниче мона́хов, и собесе́дниче  а́нгелов.

Псало́м избра́нный: Терпя́ потерпе́х Го́спода.

1.
Терпя́, потерпе́х Го́спода, и внят ми, и услы́ша моли́тву мою́.

2.
Поста́ви на ка́мени но́зе мои́, и испра́ви стопы́ моя́.

3.
Се удали́хся бе́гая, и водвори́хся в пусты́ни.

По полиеле́и седа́лен, глас 1:
Достоблаже́ннаго Зоси́му ублажа́ем,/ той бо яви́ о́браз любве́ к Бо́гу,/ житие́м свои́м доброде́тели науча́я,/ в ве́ре несомне́нней наставля́я./ Его́же моли́твами, Влады́ко Многоми́лостиве,// поми́луй и спаси́ нас.
Сла́ва, и ны́не, Богоро́дичен, глас то́йже:

О, Цари́це Небе́сная,/  Пресвята́я Де́во Богоро́дице,/ рождество́м Сы́на Твоего́ ра́йския две́ри нам отве́рзшая,/ моли́ со преподо́бным отце́м Зоси́мою/ о исправле́нии на́шего жития́,/ да бу́дет то́кмо с до́брыми по́мыслы,// да испо́лнятся сердца́ на́ша любо́вию.

Степе́нна, 1-й антифо́н 4-го гла́са.

Проки́мен, глас 4: Честна́ пред Го́сподем / смерть преподо́бных Его́.
Стих: Что возда́м Го́сподеви о всех, я́же воздаде́ ми?
Вся́кое дыха́ние: Ева́нгелие от Матфе́я, зача́ло 43.

По 50-м псалме стихи́ра, глас 6:

Дре́вних отец подража́телю,/ равноа́нгельнаго жития́ ревни́телю,/ в пусты́ню Ворбозо́мскую всели́лся еси́,/ Зоси́мо богому́дре,/ Пресвяты́я Тро́ицы ве́рный служи́телю яви́лся еси́./ Ны́не пред престо́лом Всевы́шнего предстоя́,/ не забу́ди, чад твои́х, свя́те,// да  моли́твами твои́ми спасу́тся ду́ши на́ша.
Канон преподобному Зосиме Ворбозомскому

Глас 4
Краегранесие: Преподобный Зосимо, моли о нас, грешных.

Пе́снь 1.

Ирмо́с: Отве́рзу уста́ моя́,/ и испо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.

Преподо́бне о́тче Зоси́мо, моли́ Бо́га о нас.

Помози́ нам, немощны́м,/ Сло́ве Бо́жий,/ досто́йно воспе́ти уго́дника Твоего́,/ преподо́бнаго отца́ на́шего// Зоси́му досточу́днаго.

Преподо́бне о́тче Зоси́мо, моли́ Бо́га о нас.

Ра́досте на́ша,/ блаже́нне Зоси́мо,/ восхваля́ем твоя́ по́двиги и труды́,/ Христа́ ра́ди подъя́тыя,// и сла́вим Бо́га за такова́го моли́твенника.
Сла́ва Отцу́, и Сы́ну, и Свято́му Ду́ху.

Ева́нгельский глас услы́шав,/ всего́ себе́ пре́дал еси  Христу́,/ да́бы то́кмо со Еди́ным Бо́гом бы́ти,/ та́ко и нам то́кмо Бо́гу служи́ти, //свя́те Зоси́мо, помози́.

И ны́не и при́сно, и во ве́ки веко́в. Ами́нь.

Пресвята́я Де́во,/ Ма́ти Бо́га на́шего,/ велича́ем Тя и мо́лим,/ при́зри со преподо́бным Зоси́мою на ны немощны́я,// и страсте́й грехо́вных нас изба́ви.

Песнь 3.

Ирмо́с: Твоя́ песносло́вцы, Богоро́дице,/ Живы́й и Незави́стный Исто́чниче,/ ли́к себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.

Преподо́бне о́тче Зоси́мо, моли́ Бо́га о нас.

О́тче всему́дрый,/ учени́че всехва́льнаго Корни́лия,/ посто́м и моли́твою стра́сти умерщвля́я,/ вы́ну пел еси́:// несть бо свят, па́че Тебе́, Человеколю́бче.

Преподо́бне о́тче Зоси́мо, моли́ Бо́га о нас.

Де́ланием вну́тренним/ с по́мощию Бо́жией чистоту́ се́рдца стяжа́л еси́,/ богому́дрый Зоси́мо/, та́ко и нам, неразу́мным,// злых помышле́ний избега́ти помози́.

Сла́ва Отцу́, и Сы́ну, и Свято́му Ду́ху.

О́стров Ворбозо́мский/ для по́стническаго жития́ избра́л еси́,/ сла́вне  пустыннолю́бче,/ та́ко и нас прилежа́ти, Зоси́мо,// о спасе́нии душ вразуми́.

И ны́не и при́сно, и во ве́ки веко́в. Ами́нь.

Богоро́дице Де́во,/ моли́твами Твои́ми/ нас, гре́шных, от сна ле́ности возста́ви/ и на путь доброде́телей напра́ви,// да ве́рно слу́жим Бо́гу на́шему. 
Седален, глас 8
Бога́тство ми́ра сего́ отри́нув,/ с небе́сным ум сочета́в,/ всем се́рдцем к Бо́гу прилепи́лся еси́,/ преподо́бне Зоси́мо,/ помози́ и нам, немощны́м, мы́сли к Бо́гу непреста́нно возводи́ти// и пред лице́м Его в пра́вде ходи́ти.

Сла́ва Отцу́, и Сы́ну, и Свято́му Ду́ху. И ны́не и при́сно, и во ве́ки веко́в. Ами́нь.

Богоро́дичен, глас 1:

О, Пречи́стая Влады́чице,/ Цве́те неувяда́емый,/ бу́ди нам Ма́ти и Засту́пница,/и моли́твами преподо́бнаго Зоси́мы// спаси́ нас.

Песнь 4.

Ирмо́с: Седя́й в сла́ве на Престо́ле Божества́/ во о́блаце ле́гце,/ прии́де Иису́с Пребоже́ственный/ Нетле́нною Дла́нию и спасе́ зову́щия:// сла́ва, Христе́, си́ле Твое́й.

Преподо́бне о́тче Зоси́мо, моли́ Бо́га о нас.

Но́еву боголю́бию ревни́тель яви́лся еси́,/ преподо́бне Зоси́мо,/ я́ко ри́зы драгоце́нным би́сером, /смире́нием ду́шу украси́л еси́, поя́:// сла́ва, Христе́, си́ле Твое́й. 
Преподо́бне о́тче Зоси́мо, моли́ Бо́га о нас.
И́мя Иису́са Сладча́йшаго/ непреста́нно на уста́х, в уме́ и се́рдце/ име́л еси́, благоразу́мне Зоси́мо,/ Спа́са день и нощь хваля́:// сла́ва, Христе́, си́ле Твое́й.

Сла́ва Отцу́, и Сы́ну, и Свято́му Ду́ху.

Иорда́ном для Белоезе́рския земли́/ яви́лся еси́, любобоже́ственне Зоси́мо,/  томи́мых жа́ждою духо́вною,/ яко́ еле́ней к пото́ку,// ко Исто́чнику всех благ Христу́ приводя́.

И ны́не и при́сно, и во ве́ки веко́в. Ами́нь.

Засту́пнице на́ша,/ Де́во Пренепоро́чная,/ благове́стие от Арха́нгела/ о рожде́нии Сы́на Бо́жия получи́вшая,// ра́достию спасе́ния сердца́ на́ша испо́лни.

Песнь 5.

Ирмо́с: Ужасо́шася вся́ческая/ о Боже́ственней сла́ве Твое́й:/ Ты́ бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ все́м воспева́ющим Тя́// ми́р подава́ющая.

Преподо́бне о́тче Зоси́мо, моли́ Бо́га о нас.

О́стров Кра́сный/ для  пустынножи́тельства избра́л еси́,/ я́ко Ио́на в кита́ утро́бе,/ зде сле́зы покая́ния лил еси́,/ доброхва́льне Зоси́мо,/ моля́ся о проще́нии грехо́в,// да исполня́еши вы́ну во́лю Бо́жию.
Преподо́бне о́тче Зоси́мо, моли́ Бо́га о нас.

Строи́тель це́ркве Благове́щения/ Пречи́стыя Де́вы яви́лся еси́,/ преподо́бне о́тче наш Зоси́мо,/ да Сло́во Госпо́дне в мире благовеству́ется,/ да́бы ве́дали лю́ди, я́ко Бог любы́ есть,/ и пребыва́яй в любви́// в Бо́зе пребыва́ет. 
Сла́ва Отцу́, и Сы́ну, и Свято́му Ду́ху.

Изможда́ти свою́ плоть,/ с и́гом страсте́й вою́я,/ по о́бразу дре́вних отце́в/ ноше́нием вери́г реши́лся еси́,/ до́блественниче Зоси́мо,/ те́мже дю́жую кость ры́бы  избра́в,// да покори́тся плоть ду́хови. 

И ны́не и при́сно, и во ве́ки веко́в. Ами́нь.

Ми́лостию и заступле́нием/ не оста́вила еси́,/ Ма́ти Бо́жия, Де́во Всепе́тая,/ ве́рнаго раба́ своего́ Зоси́му,/ та́ко и нас покры́й/ покро́вом любве́ Своея́,// Ма́терния щедро́ты на нас излива́ющи.

Песнь 6.

Ирмо́с: Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.

Преподо́бне о́тче Зоси́мо, моли́ Бо́га о нас.

Оби́тели Ворбозо́мстей/ и земли́ Росси́йстей светоза́рный свети́льниче,/ богому́дре Зоси́мо,/ помози́ очи́стити свети́льники теле́с на́ших,// да бу́дет о́ко на́ше чи́сто и те́ло све́тло.
Преподо́бне о́тче Зоси́мо, моли́ Бо́га о нас.

Мона́хов наста́вниче, до́брый па́стырю,/ кинови́ю  вкорени́л еси́,/ да спаса́ется удо́бее бра́тия,/ та́ко и нам в духо́вней бра́ни// бу́ди ско́рый помо́щник.
Сла́ва Отцу́, и Сы́ну, и Свято́му Ду́ху.

О житии́ по Бо́зе писа́л еси́, му́дре,/ посла́ние дще́ри свое́й,/ ны́не же из сего́ кла́дезя благолю́бия/ че́рплем во́ды живи́тельныя// ко спасе́нию душ на́ших.

И ны́не и при́сно, и во ве́ки веко́в. Ами́нь.

Люби́ти Еди́наго Сы́на Твоего́,/ служи́ти Ему́ ве́рно,/ я́ко преподо́бный Зоси́ма/ нас, Пречи́стая Богоро́дице Де́во, сподо́би,// моли́твами Твои́ми.

Кондак,  глас 6:

Я́же в ми́ре тле́нная оста́вив,/ преподо́бне о́тче наш Зоси́мо,/ пусты́ннаго жития́ по́прище проше́д,/ жи́знь нетле́нную улучи́л еси́./ С ли́ки а́нгельскими  ны́не предстои́ши Го́споду./ Не забу́ди чад твои́х, свя́те,/ соблюда́я нас моли́твами твои́ми/ от враг ви́димых и неви́димых,/ покрыва́я любо́вию всех с ве́рою призыва́ющих тя// и чту́щих пресве́тлую па́мять твою́.

Икос.

Не́мощь свою́ зря и разуме́я, яко смире́нный си́лою Бо́жию спаса́ется, себе́ в прах вмени́л еси́, преподо́бне Зоси́мо, та́ко и нам помози́, свя́те, себя́ смиря́ти, да пое́м ти:

Ра́дуйся, Ворбозо́мскаго е́зера преди́вное сокро́вище,

Ра́дуйся, всем притека́ющим ско́рый защи́тниче,

Ра́дуйся, земли́ Белоезе́рския добро́то,

Ра́дуйся, о нас те́плый моли́твениче,

Ра́дуйся, трезве́ния усе́рдный ревни́телю,

Ра́дуйся, хране́ние уста́ма и очи́ма свои́ма полага́вый,

Ра́дуйся, обид из серде́ц озлобле́нных прогони́телю,

Ра́дуйся, у́мное де́лание с теле́сными по́двиги сочета́вый,

Ра́дуйся, преподо́бне о́тче Зоси́мо, ра́досте на́ша и утеше́ние.

Песнь 7.

Ирмо́с: Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бо́г, благослове́н еси́.

Преподо́бне о́тче Зоси́мо, моли́ Бо́га о нас.

Иоа́нна Крести́теля житию́ подража́телю,/ блаже́нне Зоси́мо,/ в пусты́ни плоть со страстьми́ распина́я,/ в безмо́лвии пел еси́:// препе́тый отце́в Госпо́дь и Бо́г, благослове́н еси́.

Преподо́бне о́тче Зоси́мо, моли́ Бо́га о нас.

О гресе́х свои́х пла́кал еси́,/ пусты́нниче Зоси́мо,/ пото́ки слез, я́ко дожде́м,/ зе́млю Ворбозо́мскую пита́я,// моля́ся: препе́тый отце́в Госпо́дь и Бо́г, благослове́н еси́.

Сла́ва Отцу́, и Сы́ну, и Свято́му Ду́ху.

Но́ваго Арсе́ния Коне́вскаго яви́ нам Госпо́дь,/ егда́ преподо́бный Зоси́ма/ на Кра́снем о́строве и́ноков собра́,/ да пою́т:// препе́тый отце́в Госпо́дь и Бо́г, благослове́н еси́.
И ны́не и при́сно, и во ве́ки веко́в. Ами́нь.

Арха́нгельское приве́тствие/ прино́сим Тебе́, Богоро́дице Де́во,/ в весе́лии се́рдца пою́ще:/ ра́дуйся, Благода́тная,/ Госпо́дь с Тобо́ю,// благослове́на ты в жена́х.
Песнь 8.

Ирмо́с: О́троки благочести́выя в пещи́/ Рождество́ Богоро́дичо спасло́ е́сть;/ тогда́ у́бо образу́емое,/ ны́не же де́йствуемое,/ вселе́нную всю́ воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся́ ве́ки.

Преподо́бне о́тче Зоси́мо, моли́ Бо́га о нас.

Се́ятелем до́брым яви́лся еси́,/ пресла́вне о́тче Зоси́мо,/ ди́вный виногра́д на о́строве возде́лал еси́,/ Сло́вом Бо́жиим сердца́ и́ноков пита́я,/ да бу́дет душа́ их я́коже дре́во плодови́то,/ да сла́вят дела́ их Го́спода// и  превозносят  Его́ во вся́ ве́ки.
Преподо́бне о́тче Зоси́мо, моли́ Бо́га о нас.

Горе́ име́я вы́ну се́рдце,/ му́дрый взыска́телю Христа́ Зоси́мо,/ ле́ствицею духо́вною возше́л еси́,/ в дом Отца́ Небе́снаго,/ нача́ло же сего́ восхо́да  есть ве́ра,/ сконча́ние пути́ любы́ есть,// та́ко и нам дости́гнути Ца́рствия Бо́жия, святы́й о́тче,  помози́. 
Сла́ва Отцу́, и Сы́ну, и Свято́му Ду́ху.

Ра́досте на́ша, Зоси́мо,/ ве́трило корабля́ души́ своея́/ моли́твою непреста́нною вперя́я,/ коленопрекло́нными бде́ниями и поще́ниями/ искуше́ния духо́в зло́бы побежда́я,/ я́ко зла́то в горни́ле искуси́лся еси́,// та́ко и нас не уныва́ти в напа́стех научи́.
И ны́не и при́сно, и во ве́ки веко́в. Ами́нь.

Единосу́щнаго Бо́гу Отцу́ роди́вшая,/ Благода́тная Богоро́дице Де́во,/ Врата́ Све́та, спасе́ние ми́ру яви́вшая,/ Мо́сте, преводя́й нас от сме́рти к животу́,/ всех скорбя́щих Ра́досте,/ с любо́вию Тя велича́ем,// Ма́ти милосе́рдия, нас ми́лующая.

Песнь 9.

Ирмо́с: Вся́к земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная// Богоро́дице, Чи́стая Присноде́во.

Преподо́бне о́тче Зоси́мо, моли́ Бо́га о нас.

Шипо́к благоуха́нен/ посреде́ лесо́в яви́ся цветя́й,/ смире́нное моле́ние Тебе́, Го́споди,/ в воню́ благоуха́ния духо́внаго,/ за вся́ лю́ди Твоя́ приноси́маго./ Мы же диви́мся по́двигом твои́м,  Зоси́мо,// и Бо́га сла́вим. 
Преподо́бне о́тче Зоси́мо, моли́ Бо́га о нас.

Незло́бив я́ко а́гнец,/ чист се́рдцем я́ко ра́нняя  роса́,/ блаже́нне Зоси́мо,/ зрел еси́ во у́триих/ но́вая милосе́рдия Бо́жия,/ ра́дуяся, часть бо моя́ Госпо́дь, // сего́ ра́ди пожду́ Его́. 
Сла́ва Отцу́, и Сы́ну, и Свято́му Ду́ху.

Изволе́ниям на́шим/ еди́ными с во́лей Бо́жией бы́ти помози́ / и сете́й мы́слей па́губных изба́ви,/ богому́дре Зоси́мо,/ на путь спасе́ния напра́ви,/ да зрим вы́ну нищету́ свою́ духо́вную,// моли́твами твои́ми, преподо́бне.

И ны́не и при́сно, и во ве́ки веко́в. Ами́нь.

Хра́мино одушевле́нная/ Сы́на Бо́жия, велича́ем Тя/ и сле́зно мо́лим, Пресвята́я Де́во:/ предста́тельствуй, Засту́пнице, да исцели́т Госпо́дь/ лю́ди Твоя́ от вся́каго греха́,/ да соде́ет их си́лою Свое́ю// хра́мы Свята́го Ду́ха.

Светилен

Све́те Ти́хий, Го́споди, моли́твами ве́рнаго раба́ Твоего́ Зоси́мы сподо́би пе́ти Тя в сердца́х непреста́нно, с ве́рою Тебе́ служа́.

Сла́ва Отцу́, и Сы́ну, и Свято́му Ду́ху. И ны́не и при́сно, и во ве́ки веко́в. Ами́нь. 

Богоро́дичен, глас 1:

Тя, Всецари́це,/ всесве́тлая пала́то Бо́га Сло́ва,/ с любо́вию велича́ем,/ Преблагослове́нная Ма́ти Го́спода на́шего,/ печа́льных Уте́шение,// моли́ Христа́ поми́ловати ду́ши на́ша. 
На хвали́тех стихи́ры глас 8. Подо́бен: «О пресла́внаго чудесе́».
Прииди́те, лю́дие,/ све́тло торжеству́им/ и па́мять преподо́бнаго Зоси́мы/ си́ми  пе́сньми почти́м:/ ра́дуйся, о́тче святы́й,/ ра́дуйся, свеще́  Белое́зера,/ ра́дуйся, заре́ Ворбозо́мская,/ земли́ Волого́дския засту́пниче,// и те́плый моли́твенниче о душа́х на́ших.

Еди́наго Бо́га/ всей душе́ю возлюби́л еси́,/ и то́кмо Го́сподеви служи́л еси́,/ посто́м, труда́ми и моли́твами плоть изнуря́я,/ се́рдце от страсте́й очища́я./ Исто́чниче чи́стый на о́строве яви́лся еси́,/ спаса́ти ду́ши и́ноков учи́л еси́,// та́ко и нам в покая́нии жи́ти,// преподо́бне Зоси́мо, помози́.
Па́мять сме́ртную стяжа́в,/ то́чию о го́рнем помышля́л еси́./ Ско́рби, я́ко це́нный же́мчуг собира́я,/ доброде́тельми ду́шу свою́ украси́л еси́./ Кра́сный о́стров житие́м твои́м святы́м/ кра́сен яви́лся еси́,/ боголюби́вый Зоси́мо,// вразуми́ и нас, до́брый па́стырю,/ искуше́ния му́жественне  проходи́ти.
Сла́ва Отцу́, и Сы́ну, и Свято́му Ду́ху.

Глас 2:
От наста́вника богому́драго Корни́лия/ де́ланию духо́вному научи́лся еси́,/ жизнь Го́сподеви посвяти́л еси́,/ в безмо́лвии едине́ние с Бо́гом обрета́я,/ А́нгелов собесе́дниче яви́лся еси́,/ преподо́бне о́тче наш Зоси́мо,// с ни́ми же моли́ся/ поми́ловатися душа́м на́шим.
И ны́не и при́сно, и во ве́ки веко́в. Ами́нь.

Богоро́дичен, глас то́йже:

Ублажа́ем Тя, Пресвята́я Де́во,/ Благода́тная Мари́е,/ я́ко Ма́ти Христа́ Бо́га,/ сохрани́ нас от вся́каго зла,/ отжени́ уны́ние/ и покры́й от всех бед Честны́м Твои́м Омофо́ром.
Молитва преподобному Зосиме Ворбозомскому

 О священная главо, преподобне отче наш Зосимо, утешителю и скорый услышателю молитв наших! Се мы, недостойнии и многогрешнии, с благоговейною любовию к тебе,  святе отче,  прибегаем и духом сокрушенным и смиренным прилежно молим тя: призри милостиво на нас, убогих и недостойно жительствующих, и своим благомощным ходатайством к Богу испроси душам нашим грехов оставление, жития исправление, вседейственное вразумление и  коемуждо потребное для жизни временней и вечней.

Сохрани стадо твое, святе, молитвами твоими от всякия сопротивныя силы, напасти и от всякаго злаго обстояния. В любви, единомыслии и сокрушении о гресех наших соблюди нас, отче. Да благодарение  возслем Всемилостивому Богу за бесчисленные благодеяния Его на нас щедро изливаемые.

Наипаче же моли Премилосердаго Бога, да избавит всех нас от внезапныя смерти, и всем нам христианскую кончину живота и добрый ответ на Страшнем Судищи дарует.

О, Белоезерския земли славо и украшение, угодниче Божий Зосимо! Ходатайствуй у Великого Заступника душ и телес наших, да утвердит  Святую  Церковь и Отечество наше в мире, дусе правыя веры и любве,  ныне и присно и во веки веков. Аминь.
